
Абдуллаев Бунёд Ўткирович 
Термиз агротехнологиялар ва инновацион  

ривожланиш институти тадқиқотчиси 
 

СУРХОНДАРЁ ВИЛОЯТИДА ЭКОЛОГИК ТУРИЗМНИ РИВОЖЛАНТИРИШНИНГ 
АСОСИЙ ЙЎНАЛИШЛАРИ 

 
Аннотация. Мақолада Сурхондарё вилоятида экологик туризмни ривожлантиришнинг ўзига хос 

хусусиятлари қаламга олинган. Сурхондарё вилоятида  экологик соҳасида алоқалар ўрнатиши ва 
ривожлантириши, мамлакатимизга туристлар оқимининг кириб келишини кўпайтириш, экотуристларга 
хизмат кўрсатиш учун барча шарт-шароитларни яратиш, хизмат кўрсатиш сифати ва маданиятини 
ошириш, экотуристлар хавфсизлигини таъминлаш, экотуристик индустрияни ташкил қилиш ва 
ривожлантириш учун қулай шарт-шароит ва имкониятлар мавжудлигини таҳлил этилган. Шунингдек, 
мақолада экотуризм ресурсларидан самарали фойдаланишнинг асосий йўналишлари сифатида 
инфратузилмани барпо этиш, маркетинг, тижорат ахборот тизимларини ташкил этиш механизмларини 
такомиллаштириш лозимлиги тавсия берилган. 

Калит сўз ва иборалар: Сурхондарё вилояти, экологик туризм,  экотуристлар оқими, хизмат 
кўрсатиш,  маданият, экотурист, экотуристик индустрия, тижорат ахборот тизимлари. 

 
 

Abdullaev Bunyod Utkirovich 
Researcher of Termiz Institute of Agrotechnology 

 and Innovative Development 
 

THE MAIN DIRECTIONS OF DEVELOPMENT OF ECOLOGICAL TOURISM IN 
SURKHANDARYA REGION 

 
Abstract. The article describes the specific features of the development of ecological tourism in the 

Surkhandarya region. Favorable conditions and opportunities for establishing and developing relations in the 
environmental sector in Surkhandarya region, increasing the flow of tourists to our country, creating all the 
conditions for providing services to ecotourists, improving the quality and culture of service, ensuring the safety 
of ecotourists, organizing and developing the ecotourism industry. analyzed its existence. In addition, the article 
recommends that infrastructure construction, marketing, and commercial information system organization 
mechanisms should be improved as the main directions of effective use of ecotourism resources. 

Key words and phrases: Surkhandarya region, ecological tourism, flow of ecotourists, service, culture, 
ecotourist, ecotourist industry, commercial information systems. 

 
 

Абдуллаев Буняд Уткирович 
научный сотрудник Термезского института  
агротехнологий и инновационного развития 

 
ОСНОВНЫЕ НАПРАВЛЕНИЯ РАЗВИТИЯ ЭКОЛОГИЧЕСКОГО ТУРИЗМА В 

СУРХАНДАРЬИНСКОЙ ОБЛАСТИ 

Аннотация. В статье описаны особенности развития экологического туризма в 
Сурхандарьинской области. Благоприятные условия и возможности для установления и развития 
связей в экологической сфере Сурхандарьинской области, увеличения потока туристов в нашу страну, 
создания всех условий для оказания услуг экотуристам, повышения качества и культуры обслуживания, 
обеспечения безопасности экотуристов, организация и развитие индустрии экотуризма 
проанализировали ее существование. Кроме того, в статье рекомендовано основными направлениями 
эффективного использования ресурсов экотуризма стать совершенствование механизмов 
инфраструктурного строительства, маркетинга и организации коммерческих информационных систем. 

Ключевые слова и фразы: Сурхандарьинская область, экологический туризм, поток экотуристов, 
сервис, культура, экотурист, экотуристская индустрия, коммерческие информационные системы. 

 

DOI: https://doi.org/10.47390/SP1342V3I11Y2023N22   

Кириш. Бугунги кунда вилоятимизга келаётган хорижлик сайёҳлар воҳамизнинг 

қадимий ёдгорликлари ва муқаддас қадамжолари билан бирга ўзбекона яшаш тарзимиз, 

миллий урф-одат ва анъаналаримиз билан ҳам яқиндан танишишга қизиқиш 

билдирмоқдалар. 2019 йилда вилоят туризм салоҳиятини ривожлантириш бўйича 

мавжуд туризм инфратузилмани янада ривожлантириш ва янгиларини барпо этиш 

бўйича 185,2 млрд. сўм маблағ ўзлаштириш эвазига 70 та лойиҳа амалга оширилиши, 

хусусан:  

экологик ва экзотик туризм соҳасини, яъни кичик туризм зоналари-тоғ 

кластерларини ташкил қилиш объектларини 3 тага;  

гастрономик туризм йўналиши объектларини 40 тага;  

25 та туристик маршрутларини 69 тага;  

5 та туроператорлик фаолияти субъектларини 15 тага;  

туристик транспорт воситаларини 15 тага;  

мавжуд 30 та жойлаштириш воситаларини 52 та меҳмонхонага ва 63 та меҳмон 

уйларига ошириш орқали, ундаги ўринлар сонини 2500 тага етказиш ва 90 % га ошиши 

кўзда тутилган[1].  

Мавзуга оид адабиётлар таҳлили. Сурхондарё вилоятида туризм соҳасини 

ривожлантиришнинг асосий йўналишлари П.З.Хашимов ва З.Н.Тураевларнинг тадқиқот 

ишларида ўз аксини топган[2]. 

Ўзбекистон Республикаси Вазирлар Маҳкамасининг 2018 йил 3 май 324-сонли 

қарори билан Бойсун туманида Омонхона қишлоғи, Зовбоши тоғли ҳудуди, Дарбанд 

қишлоғи ҳудудларини ўз ичига олган – Бойсун кичик туризм зонаси; Сариосиё ва Узун 

туманларида Хонжиза тоғ тизмалари ён бағриларида ҳамда Сариосиё тумани Цангардак 

қишлоғи ҳудудларида – Сариосиё кичик туризм зонасини; Шеробод тумани Шалқон 

қишлоғи, Хўжаикон туз ғори ҳудудларида ҳамда мевали боғларни ўз ичига олган – 

Шеробод кичик туризм зонасини ташкил этиш ҳамда уларда замонавий меҳмонхона 

мажмуаларини, маданий соғломлаштириш, савдо-кўнгилочар ва туризм аҳамиятига эга 

бўлган бошқа объектлар қуриш, шунингдек замонавий муҳандислик инфратузилмаси 

объектларини ташкил этиш белгиланган[3].  

Вазирлар Маҳкамасининг 2018 йил 11 октябрдаги “Ўзбекистон Республикасида 

ўрмон хўжалиги соҳасини янада ривожлантириш ва инновацион технологияларни 

жорий этиш чора-тадбирлари тўғрисида»ги қарорига мувофиқ, Туризмни 

ривожлантириш давлат қўмитаси билан биргаликда «2019–2025 йилларда Ўзбекистон 

Республикаси ўрмон фонди ерларида экотуризм инфратузилмасини ривожлантириш 

чора-тадбирлари режаси” ишлаб чиқилган[4]. Бу эса, ўз навбатида Бойсун Давлат Ўрмон 

хўжалигида кейинги “Кенгдала” массиви Хонкочди дарасида экотуризм масканини 

ташкил этишга сабаб бўлди. 

Кейинги пайтда мамлакатимизда туризмни ривожлантиришга катта эътибор 

қаратилмоқда. Ўзбекистон Республикаси Президентининг 2019 йил 5 январдаги 

“Ўзбекистон Республикасида туризмни жадал ривожлантиришга оид қўшимча чора-

тадбирлар тўғрисида»ги фармони ва 2020 йил 6 октябрдаги “Ўзбекистон 

Республикасида ўрмон хўжалиги тизимини 2030 йилгача ривожлантириш 

концепциясини тасдиқлаш тўғрисида»ги қарорида белгилаб берилган топшириқ 

асосида Туризмни ривожлантириш давлат қўмитаси ва Ўрмон хўжалиги давлат 

қўмитаси ўртасида ўрмон фонди ерларида экотуризм лойиҳаларини амалга оширувчи 

жисмоний ёки юридик шахслар тўғрисидаги маълумотларни ўзаро алмашиш тизими 

жорий этилишини ижроси сифатида Бойсун Давлат Ўрмон хўжалигида ташкил этилган 

учинчи экотуризм маскани “Олачапон” массиви Бузбарак дараси бўлиб, у туман 

марказидан 60 км масофада ва денгиз сатҳидан 2700 метр баландликда 

жойлашганлигига қарамай сув ва бошқа инфратузилма билан таъминланган[5]. 

Тадқиқот методологияси. Мазкур илмий мақолада Сурхондарё вилоятида 

экологик туризмни ривожлантиришнинг ўзига хос хусусиятларини ўрганиш ва 

самарадорлигини эконометрик баҳолашдан иборат. Тадқиқот жараёнида тизимли 

ёндашув, тизимли — мантиқий, иқтисодий ва эконометрик таҳлиллар ҳамда 

умумлаштириш усули қўлланилди. 

Таҳлил ва натижалар муҳокамаси. Сурхондарё вилояти рельефи тоғ ва 

текисликлардан иборат, шимолдан жанубга қияланиб ва кенгайиб боради. Тоғлардан 

оқиб тушадиган кўпдан-кўп дарё ва сойлар дара ҳосил қилган. Шунингдек, Сурхондарё 

ва Шерободдарё оқиб ўтадиган текислик шимол, ғарб ва шарқдан баланд Ҳисор тизмаси 

(энг баланд жойи 4643 м) ва унинг тармоқлари (Бойсунтоғ, Кўҳитангтоғ, Боботоғ) билан 

ўралган. Тоғлар, асосан, юқори палеозой ва мезозой даврлари жинсларидан, текислик 

қисми эса тўртламчи давр ётқизиқлардан таркиб топган[6].  

Тоғлар билан текислик орасида адир ва тоғ олди зонаси жойлашган. Тоғлар 

шимол совуқ ҳаво оқимларини тўсиб туриши натижасида субтропик ўсимликлар 

ўстириш учун қулай иқлим шароити вужудга келган. Уларда асосан, ғалла 

етиштирилади, чорва учун ёзги яйловлар мавжуд. Сурхон-Шеробод текислигида пахта 

экилади, боғ токзорлар барпо қилинган. Жанубий қисми кенг қумликлар билан 

қопланган. 

Сурхондарёнинг Бойсун туманида “Бойсун Давлат Ўрмон хўжалиги” 1928 йилда 

ташкил этилган бўлиб, унда биргина 2018 йилнинг ўзида 3 та экотуризм масканига 

рухсат берилган. Улардан биринчиси туман марказидан 15 км узоқликда, денгиз 

сатхидан 2500 метр баландликда жойлашган “Хўжақўчқор” массиви эни бўйи 100 

метр*500 метр бўлиб, қушларнинг 20 тури, ҳайвонларнинг 7 тури, доривор 

ўсимликларнинг 100 та ҳамда манзарали ўсимликларнинг 20 та тури мавжудлиги 

ҳозирги кунда ўз мижозларига эгалигини ифода этади[7]. 

1-расм. “Хўжақўчқор” экотуризм маскани 

 
Ушбу масканда ташриф буюрувчиларга тоғ бағрига экскурсиялар, табиат қўйнида 

саёҳат ва меҳмонхоналар ташкил этилган бўлиб, бу ўз навбатида туристларни 

келишини ошишига олиб келмоқда. Ўрмон хўжалигини ривожлантиришнинг ижобий 

томонлари кўп. 

  

  
2-расм. “Кенгдала” массиви Хонкочди дараси 

“Кенгдала” массиви Хонкочди дарасида ташкил этилган экотуризм масканида 

сайёҳларга барча имкониятлар яратилган бўлиб, интернет, телекоммуникация 

тармоқлари, ўтовлардан ташкил этилган ётоқхоналар, экотуристлар учун йўналиш ва 

табиат қўйнида саёҳатлар ташкил этилган. 

 

 

  
3-расм. “Олачапон” массиви Бузбарак дараси 

“Олачапон” массиви Бузбарак дарасида ташкил этилган экотуризмнинг майдони 

200 метр*500 метрга тенг бўлиб, ушбу масканда қушларнинг 20 тури, ҳайвонларнинг 7 

тури, доривор ўсимликларнинг 100 та ҳамда манзарали ўсимликларнинг 20 та тури 

мавжуд[7]. Масканда кўплаб тоғ арчаларининг мавжудлиги ташриф буюрувчиларнинг 

нафақат дам олишлари балки, нафас йўллари ва юрак қон кассаликларига шифо ҳам 

олишига имконият беради. Сурхондарё вилоятининг Бойсун Ўрмон хўжаликларидан 

ташқари Қизириқ, Боботоғ ва Узун ўрмон хўжаликларида ҳам экотуризм масканлари 

мавжуд бўлиб, бу ўз навбатида минтақанинг туризм салоҳиятини ошишини 

таъминлайди. 

Бойсун туманида жойлашган темир дарвоза деб номланган тоғ йўлини тарихий 

экотуризм маршрути сифатида “Темир дарвоза” (“Iron Gate”) брендига айлантириш 

мумкин. Ушбу дарвоза орқали қатор тарихий экотуризм маршрутлари бўйлаб 

Тешиктош, Мачай ғорларига, Бойбулоқ ғори атрофидаги динозавр излари акс этган 

ҳудудларга саёҳат қилиш мумкин. 

Бундан ташқари, Сурхондарёда вилоятидаги йирик сув ҳавзаларида ҳам 

экотуризм масканлари ташкил этилган бўлиб, жумладан: 

“Учқизил” сув омбори Термиз тумани“Ўчқизил” МФЙда жойлашган бўлиб, баҳор 

ёз ойларида кунлик ўртача 1000-1100 киши, қиш ойларида 400-600 киши дам олиш учун 

ташриф буюради. Туристларга меҳмонхона, кемпинг, ошхона, ресторан, чўмилиш 

ҳавзаси, кинотеатр, амфитеатр, соғломлаштириш маркази, қайиқ билан сайр қилиш 

хизматлари кўрсатилади. 

“Тўпаланг” сув омбори Сариосиё туманида жойлашган. Бир кунда 350-500 киши 

қабул қилишга мўлжалланган бўлиб, Сариосиё тумани сайёҳларни ўзининг бетакрор 

табиати билан ўзига жалб қилади ва бу ҳудуд қалин қор ёғиши ва у қорларнинг узоқ 

вақт сақланиб қолиши билан ажралиб туради. Тўпаланг сув омбори икки тоғ орасида 

жойлашган гўзал ҳудуддир. Ушбу ҳудудга хорижий сайёҳларни жалб қилиш учун қишки 

оромгоҳ, меҳмонхоналар билан хизмат кўрсатади. 

“Жанубий Сурхон”сув омбори Қўмқўрғон туманида жойлашган бўлиб, бир кунда 

400-500 кишини қабул қилиш имкониятига эга[7]. Қумқўрғон тумани ҳудудидаги 

Жанубий Сурхон сув омбори манзараси ва унинг теварак атрофи мафтункорлиги диққат 

эътиборини тортади. Хорижий сайёҳларни жалб қилиш учун экосафари, меҳмонхона, 

ресторан, катталар ва болалар учун бассейн, болалар аттракциони ҳамда балиқ ови 

хизматлари кўрсатилади. 

Шунингдек, Сурҳондарё вилоятида тарихий масканларнинг мавжудлиги ҳам 

экотуризм масканларига ташриф буюрувчиларни қизиқишини янада ошишига олиб 

келади. Хусусан, Ўзбекистон билан Туркманистон чегараси яқинида Қўҳитанг тоғ 

тизмасида жойлашган Қоракамар ғор мажмуаси икки минг йил аввал барпо этилган. 

Унинг тарҳи Шарқдаги ғорда барпо этилган иншоотлар орасида ўзига хослиги билан 

ажралиб туради. Унинг учта катта зали атрофида жойлашган кичик хоналар улкан тўғри 

бурчакли сағни икки юз квадрат метрни, баландлиги ўн метргача борадиган ҳовли 

билан туташтирилган. Иншоот бунёдкорлари мажмуани атроф муҳит билан 

уйғунлаштиришга уринишган. 

Термиздан юз километр шимолда Жанубий Ҳисор тоғ тизмаларининг давоми 

бўлган Кўҳитанг тоғи бағрида тош асрининг қоя санъати намунаси сақланиб қолган. 

Ўрта тош даври инсонлар тасаввурлари ва эътиқодларида кескин ўзгариш юз берган 

давр ҳисобланади. Бу жараённи Марказий Осиёнинг энг қадимги ранг тасвир 

намуналаридан бири Зараутсой суратларида кузатиш мумкин. Зараутсойдаги тош айвон 

юза қисмида ва шипида 200 га яқин қизил бўёқларда битилган суратлар сақланиб 

қолган. Бу лавҳаларда ов маросими ҳайвонот олами ва ўрта тош даври одамлари 

тасвирлари ўз аксини топган. 

Ислом маданияти ва тарихини акс эттирувчи тарихий обидалар Сурхондарё 

вилоятида ҳам асрлар мобайнида авайлаб-асраб келинди. Термиз туманидаги Ҳаким 

Термизий, Кокилдор ота, Қирқ қиз, Султон Содот, Шерободдаги Атоулло Саид Ваққос, 

Узун туманидаги Абу Ҳурайра, яъни Оқ Остона бобо ва бошқа зиёратгоҳлар шулар 

жумласидандир.  

Сополлитепа ёдгорлиги Сурхондарё вилояти Музработ туманидаги Уланбулоқсой 

этакларида жойлашган. Мазкур ёдгорлик бронза даврига (миль.авв. XVII-XV асрлар) оид. 

Ёдгорликнинг марказий қисмида томонлари 82х82 м.га тенг Қалъа бўлиб, у уч қатор 

мудофаа девори билан ўралган. Сополлитепа қалъа деворлари 2 метр баландликкача 

сақланиб қолган, хом ғиштдан терилган. Сополлитепада жами 138 та қабр очилган, 

мурдалар хона поллари, деворлари, йўл тагларига кўмилган. 

Жарқўрғон ёдгорлиги бронза (жез) даврининг энг йирик ёдгорлиги бўлиб, 

Шеробод тумани Бўстонсой этакларида жойлашган. Ёдгорлик 3 қисмдан: арк, шаҳар ва 

қабристондан иборат иборат. Жарқўрғон арки ёдгорликнинг шимоли-ғарбий қисмида 

жойлашган, умумий майдони 3 гектар, атрофи 1,20-1,50 метр қалинликда мудофаа 

девори билан ўралган, ғарбий томонидан Жарқўрғон “шоҳлар саройи” жойлашган. 

Далварзинтепа ёдгорлиги – қадимги шаҳар харобаси бўлиб, Сурҳондарё вилояти 

Шўрчи тумани маркази – Шўрчи шаҳридан 10 км шимоли-шарқда жойлашган. Майдони 

– 47 гектарни ташкил этган. Далварзинтепа 2 қисмдан: қудратли мудофаа девори 

(қалинлиги 10 метргача) билан ўраб олинган шоҳ сарой қалъаси ва шаҳарнинг ўзидан 

иборат.Кушон подшолигининг Канишка даврида Далварзинтепа шаҳар сифатида 

шаклланган. Миль. Ав. II аср охири – I аср бошларида Шимолий Бақтрия ҳудудида 

Далварзинтепадан бошқа бунчалик йирик шаҳар манбаларда қайд этилмаган. 

Сурхондарё вилоятидаги энг йирик зиёратгоҳлар асосан Термиз ва унинг 

атрофида жойлашган бўлиб, улар қаторига Ҳаким Термизий, Зул-Кифл, Қирқ қиз 

мажмуи, Султон Содот мақбаралари мажмуи, Кокилдор ота, Мурч бобо сағанаси каби 

ёдгорликлар киради. Бу объектлар турли давр воқеа-ҳодисалари таъсирида шаклланган 

бўлиб, ўзининг географик ва тарихий жойлашуви билан бошқалардан ажралиб туради. 

Сурхондарё вилоятининг маданий масканларига санъат саройи, археология 

музейи, вилоят қўғирчоқ театрини, сўлим гўшалари сифатида Цангардак шаршараси, 

Зовбоши маскани, Хўжамойхона, Омонхона, Хўжаипок, Хўжаикон тузғорларини 

келтириш мумкин. 

 

 
4-расм. Сангардак шаршараси 

 
Ушбу ҳудуд Шарғун тоғ тизмасида жойлашган бўлиб 200 м юқоридан шаршара 

сувлари тушади. Шаршара сувлари йил бўйи тўхтовсиз оқади. Ушбу ҳудудга асосан баҳор 

ва ёз ойларида республикамиз аҳолиси ва маҳаллий сайёҳлар, балки қўшни Тожикистон 

Республикасидан ҳам дам олиш мақсадида сайёҳлар ташриф буюради. Сангардак 

шаршараси ҳудудида ташриф буюрган сайёҳларни жойлаштириш масканлари 

етишмаслиги сабабли бу ҳудуд мавсумий саналади. Ушбу ҳудудга мавсум давомида 350-

400 минг нафар сайёҳлар ташриф буюради. 

“Хўжамайхона” тоғли ҳудуди Бойсун туман марказидан 30 км масофада 

жойлашган бўлиб, майдони 1 гектарни ташкил этади. Ҳудудга яқин қўшимча туристик 

объект Хўжамайхона ота зиёратгоҳи ҳисобланади. Бу ерда маҳаллий аҳоли томонидан 

ташкил этилган супалар мавжуд. 

5-расм. “Хўжамайхона” тоғли ҳудуди 

Ушбу ҳудудда баҳор, ёз ва куз ойларида саёҳатчиларнинг кўплигидан уларни 

жойлаштириш имконияти мавжуд эмас. Шунингдек, келгусида меҳмонхона, кемпинг, 

соғломлаштириш маркази, маданий кўнгилочар масканлар, катталар ва болалар дам 

олиш маскани, қишки оромгоҳ қуриш режалаштирилган. 

Сариосиё тумани Хонжиза тоғ ҳудудига ажратилган ер майдони 260 гектарни 

ташкил этиб, Термиз шаҳридан 200 км, Сариосиё туманидан 29 км масофада жойлашган. 

Ушбу масканга яқин қўшимча туристик объект Сангардак шаршараси ҳисобланади. 

Тоғли ҳудуд бўлгани боис, бино мавжуд эмас. Аммо, келгусида меҳмонхона, кемпинг, 

соғломлаштириш маркази, маданий кўнгилочар масканлар, катталар ва болалар дам 

олиш маскани, қишки оромгоҳ қуриш режалаштирилган. 

 
6-расм. Хонжиза тоғ ҳудуди 

 
“Хонжиза” ҳудудида кичик меҳмонхона ва меҳмон уйлари ташкил қилиш учун 

30.5 гектар ер майдони ажратилганлиги. “Хонжиза” массиви денгиз сатҳидан 2000 метр 

баландликда жойлашганлиги ва табиатининг ёзда жуда салқинлиги, қишда тушган 

қорларнинг июн' ойи охиригача сақланиб қолади. Ушбу ҳудуд асосан баҳор ва ёз 

ойларида одамлар билан гавжум бўлади. Хонжиза тоғ ҳудуди ўзининг такрорланмас 

табиати ва ўзининг бетакрор табиати билан маҳаллий ва хорижий сайёҳларни ўзига 

жалб қилади. 

Шеробод тумани “Қизилолма” маҳалласи Шалқон қишлоғи дам олиш зонаси 836,7 

гектар майдонга эга ва Шеробод туман марказидан 41 км, Термиз шаҳридан 115 км 

масофада жойлашган. Ҳудудга яқин “Сурхон бешбулоқ” ва “Нефтчи” болалар оромгоҳи 

қўшимча туристик объектлар ҳисобланади. Ҳудуд электр энергияси, ичимлик суви ва 

оқар сув инфратузилмалари билан таъминланган. 

 
7-расм. “Қизилолма” маҳалласи Шалқон қишлоғи дам олиш зонаси 

 
Шеробод туманининг тоғли ва инфратузилмаларга қулай ҳудуд. Бу ҳудуд 

марказидан узоқ бўлишига қарамасдан баҳор ва ёз ойларида дам олувчилар тартибли ва 

тартибсиз ҳолда дам олиш нуқталари ташкил қилиб дам оладилар. Ушбу ҳудуд қиш 

фаслида қалин қор билан қопланишини ҳисобга олиб бу ҳудудда қишки дам олиш 

маскани қуриш учун қулай ҳудуд ҳисобланади. 

Сурхондарё вилояти ҳудудида бундан ташқари рекреация соғломлаштириш 

масканлари ҳам мавжуд бўлиб, булардан биринчиси Омонхона сиҳатгохи бўлиб, 

майдони 1,0 гектарни ташкил этади ва Бойсун туман марказидан 8 км масофада 

жойлашган. Узоқ йиллик тарихга эга Омонхона қуюқ арчазорлар билан қопланган. 

Омонхона булоқ суви таркибида кремней кислотаси, темир, алюминий ва бошқа 

микроэлементлар мавжудлиги аниқланган. Витамин ва минералларга бой булоқ суви 

инсон танасини, айниқса жигар, ўт пуфаги йўлларини даволаш хусусиятига эга. 

 
8-расм. Бойсун тумани Омонхона сиҳатгохи 

 
Шунингдек, ушбу сиҳатгоҳда тананинг ички органларини ювишда 

қўлланиладиган гемодез суюқлиги билан солиштирилса, фойдали ва зарарсизлигига 

кўра Омонхона булоқ суви бир неча марта ундан устун туради. Ҳозирги кунда сиҳатгохда 

қўшимча 100 ўринли дам олиш масканига эга. 

Хўжаикон туз ғори табиий соғломлаштириш сиҳатгоҳи 16 гектар майдонга эга. 

Ушбу сиҳатгоҳ Шеробод тумани марказидан 63 км. масофада жойлашган. Ҳудудга яқин 

қўшимча туристик объектлар сифатида туз тоғи, маҳаллий Ғўрим булоқ шифобахш 

булоғи, Шеробод Цемент заводи, Заравутсой қадимий ёдгорликларини келтириб ўтиш 

мумкин. Ҳудуд электр энергияси, ичимлик суви мавжуд инфратузилмалаи билан 

таъминланган. 

 
9-расм. Хўжаикон туз ғори табиий соғломлаштириш сиҳатгоҳи 

Ушбу ҳудудга баҳор ёз ойларида кунлик ўртача 800-950 киши дам олиш учун 

ташриф буюради. Ҳозирги кунда ушбу ҳудудда президент топшириғи билан замонавий 

санатория қурилиши режалаштирилган. Ушбу ҳудудга маҳаллий ва қўшни 

республикалардан дам олиш ва даволаниш учун ташриф буюради. Ушбу ҳудудда қишки 

дам олиш маскани йўқлиги сабабли бу ҳудудга асосан баҳор ёз ойларида ташриф 

буюришади. Хўжаипок шифобаҳш булоғидан чиқаётган сув одам организмига керакли 

минералларга бойлиги билан ажралиб туради. Ушбу сув тери, ошқозон-ичак, артрит, 

асаб касалликлари, акушер гинекологик касалликларига даво ҳисобланади. 

Хулоса ва таклифлар. Сурхондарё вилояти ҳудудлари бўйича юқорида 

таъкидлаб ўтилган экотуризм ресурсларининг мавжудлиги вилоятда туризм 

салоҳиятини юқори даражада имкониятларга эга эканлигини ифода этади. Шуни 

алоҳида таъкидлаш жоизки, вилоятда экотуризм салоҳиятини янада ошириш учун 

бизнингча, вилоятининг марказий қисмини узлуксиз электр қуввати ва табиий газ 

билан таъминлаш, шунингдек, муқобил электр манбааларини жорий этиш, 

меҳмонхоналар шароитини яхшилаш, хизмат сифатини ошириш ва озиқ – овқат 

бозорини ташкил этиш, чет эллик меҳмонларга тажримон хизматларини ҳамда 

валюталар эркин алмашинувини йўлга қўйиш, ҳудудларнинг санитар тозалаш 

тизимини ташкил этиш, жумладан, сайёҳлар ташриф буюрадиган жойларда бепул WI-FI 

ҳудудларини ташкил этиш ишларини амалга ошириш лозим. 

